Avgerð frá Skatta- og avgjaldskærunevndini
Avgerð nr. 07-02-22-33 frá 5. oktober 2007 

- skattalógin § 25

- skatting av fríari ferðing

Samandráttur:

Kært varð um, at Toll- og Skattstovan hevði sett kæraran í skatt av ein upphædd svarandi til ferða​kostnaðin millum heim og uttanlanda arbeiðsstað hjá kærara, og sum arbeiðsgevari hansara hevði goldið fyri. Skatta- og avgjaldskærunevndin avgjørdi at staðfesta avgerðina hjá Toll- og Skattstovuni.

Avgerð

Kærarin arbeiddi í 2004 fyri útlendskan arbeiðsgevara. Hesin hevði á lønar- og skattayvirliti fyri 2004 m.a. upplýst, at kærarin hevur fingið fría ferðing millum heim og útland, 7 ferðir á tilsamans 32.496 kr.

Tá kærarin ikki hevði uppgivið hesa upphædd á sjálvuppgávu síni fyri 2004, avgjørdi Toll- og Skatt​stovan at hækka skattskyldugu inntøku kærarans við 32.496 kr. Toll- og Skattstovan hevði sam​stundis í skattauppgerðini givið kæraranum 26.400 kr. í samdøgurfrádrátti vegna arbeiði uttan​landa í 264 dagar í 2004.

Í kæruni verður sagt: “Avgerðin verður kærd til skattakærunevndina við kravi um, at nevnda hækking í álíkningini verður strikað.

Tað má leggjast til grund, at talan bert er um útreiðslur, sum standast av ferðing hjá starvsfólki millum heim og arbeiðspláss.

Útreiðslurnar koma sostatt undir meginásetingina í skattalógini um rakstrarkostnað, t.v.s at hesar kunnu dragast frá í skattskyldugu inntøkuni hjá arbeiðsgevaranum, tá tær eru neyðugar til at vinna, tryggja og halda inntøkurnar við líka jfr § 31.

Hinvegin ger skattavaldið galdandi, at útreiðslurnar til ferðing koma undir ásetingina í § 25 í skatta​lógini um alt tað, sum skattgjaldarin leggur inn í peningi ella peningsvirði, og harvið er at rokna sum skattskyldug inntøka, um ikki serstakt undantak er gjørt.

Kærarin kann ikki taka undir við hesum sjónarmiði av tí einfaldu grund, at ferðaútreiðslur millum heim og arbeiðspláss ikki er eitt peningsvirði, sum skattgjaldarin leggur inn, og sum hann sum privatpersónur fær nakran persónligan ágóða av.

Samsýning fyri ferðing millum heim og arbeiðspláss hevur okkum kunnugt ei heldur áður verið mett sum skattskyldug inntøka.

Tvørturímóti hava slíkar útreiðslur higartil verið viðgjørdar sum ein vanlig vinnulig útreiðsla hjá arbeiðsgevaranum, sum ikki mótsvarast av skattskyldu hjá móttakaranum. T.d. verða bilar, sum eru tøkir hjá arbeiðstakaranum bert til vinnuliga nýtslu, harundir avmarkað til koyring millum heim og arbeiðsstað, ikki skattaðir hjá arbeiðstakaranum. Hetta treytar nevniliga veruliga privatnýtslu av bilinum.

Teir fiskimenn, sum fáa heim og fráferð millum túrarnar goldnar av reiðarínum samb. galdandi sáttmálar, verða ei heldur skattaðir av hesum ferðaútreiðslum.

Sum nevnt í skrivinum til Toll- og Skattstovu Føroya, so kunnu vit skjótt koma í eina rættiliga paradoksala støðu, tá talan er um persónar, sum arbeiða í fjarstøddum londum og fáa fría ferð millum heim og arbeiðsstað nakrar ferðir um árið.

Virðið á ferðunum kunnu í slíkum førum teoretiskt skjótt fara upp um vanligu peningainntøkuna, og vil hetta alt annað líka bera í sær, at viðkomandi kemur sær út í fíggjarligt óføri, tá sjálvt samlaða tøka peningainntøkan ikki røkkur so frætt sum til skattin. Hetta er ein fullkomuliga óhaldbar støða, sum onki samfelag kann liva við og er heldur ikki meiningin við § 25 í skattalógini, sum eftir okkara áskoðan skal tulkast soleiðis, at bert virði, sum koma tí privata til góðar sum ein persónligur fyrimunur, skulu skattast, og ikki útreiðslur, sum viðkomandi ongan peningaligan ágóða fær av.”

Á fundi í Skatta- og avgjaldskærunevndini 5. oktober 2007 greiddi kærarin frá, at hann arbeiðir uttanlanda hjá einum útlendskum felag. Hann arbeiðir globalt, men hansara fasti arbeiðsstaður er í xx. Í 2004 eru tað ferðirnar millum Føroyar og xx, sum arbeiðsgevari hansara hevur rindað, og sum Toll- og Skattstovan hevur sett hann í skatt fyri. Men hann hevur frá Toll- og Skattstovuni eisini fingið at vita, at um hann í arbeiðsørindum fer úr Føroyum beinleiðis til onnur støð enn xx, og fær hesar ferðir goldnar frá arbeiðsgevaranum, so verður hann eisini skattaður av hesum. Hetta ger, at hann hevur kent seg noyddan so vítt gjørligt altíð at byrja sínar arbeiðsuppgávur í xx. Hetta er ein stór avmarking í hansara arbeiðsmøguleikum.

Advokatur kærarans vísti á, at hesar ferðir hjá kæraranum bert hava samband við arbeið hansara, og tí ikki kunnu metast at hava skattavirði, sum um talan var um feriur og annað. Hann endurtók annars sjónarmiðini, sum eru sett fram í kæruskrivinum og gjørdi galdandi, at endurrindanin frá arbeiðsgevaranum var ikki skattskyldug inntøka.

Toll- og Skattstova Føroya:

Sum grundarlag fyri skattingina verður í broytingarskrivinum frá 3. november 2007 víst til § 25 í skattalógini, sum ásetir soleiðis: “Fyri skattskylduga inntøku verður, við teimum avmarkanum og undantøkum, ið sett eru í hesari lóg, roknað alt tað, sum hin skattskyldugi í inntøkuárinum (sbr. § 24) hevur lagt inn í peningi ella peningsvirði, hetta uttan mun til um inntøkan stavar úr Føroyum ella ikki “.

Toll- og Skattstovan sigur, at tá § 25 í skattalógini sigur, at alt tað, sum hin skattskyldugi í inntøku​árinum hevur lagt inn í peningi ella peningsvirði er skattskyldugt, og einki í lógini vísir á, at oman​fyri nevndu fríu ferðir eru skattafríar, er hesin ágóðin skattskyldugur.

Í frágreiðingarskrivinum frá økisskattamyndugleikanum verður greitt frá gongdini í málinum. Víst verður á, at kærarin sigur, at ferðaútreiðslur millum heim og arbeiðspláss ikki eru eitt peningsvirði, sum skattgjaldarin leggur inn, og sum hann sum privatpersónur fær nakran persónligan ágóða av. Hesum er Toll- og Skattstovan ikki samd við, men meinar tvørtur ímóti, at um arbeiðsgevarin rindar útreiðslurnar fyri kæraran, soleiðis at hann kann koma til arbeiðis, so er tað avgjørt ein ágóði hjá kæraranum, at hann sleppur undan at gjalda útreiðslurnar sjálvur, sum hann annars mátti gjørt.

Um hugt verður eftir, hvussu er undir vanligum umstøðum í Føroyum, so er at siga, at um ein per​sónur t.d. býr á bygd, men arbeiðsplássið er í Tórshavn, og um so er, at persónurin fær frían bil frá arbeiðsgevaranum, so skal persónurin sbr § 25, stk. 4 í skattalógini, skattast av hesum fría ágóða​num. Toll- og Skattstovan metir tí, at um arbeiðsplássið hjá persóninum er í Tórshavn ella uttan​landa, so verður tað í báðum førum skattskyldug inntøka hjá persóninum, um arbeiðsgevarin ber útreiðslurnar av at fáa persónin til arbeiðsplássið.

Bæði í skrivinum til Toll- og Skattstovuna og í kæruni verður víst á trupulleikan viðvíkjandi sjó​monn​​um og persónum, sum arbeiða í fjarstøddum londum. Til hetta hevur Toll- og Skattstovan ta viðmerking, at tað er rættiliga ymiskt, hvussu hesir verða viðgjørdir skattliga, og kann í hesum sambandi millum annað nevnast, at eitt nú løn fyri tænastu umborð á donskum skipi, sum er skrásett í DIS, ikki verður skattað í Føroyum. Farið verður tí ikki nærri inn á hesar ymisku viðgerð​ar​hætti​rnar.

Tá tað í kæruni verður víst á trupulleikan við, at talan kann vera um stórar upphæddir, ið persónurin skal skattast av, um fríu ferðirnar verða mettar at vera skattskyldug inntøka, so kann nevnast, at sbr. § 33, nr. 12 í skattalógini verður frádráttur loyvdur, millum annað tá talan er um persónar, ið hava havt útreiðslur til ferðing, tá teir hava inntøkugevandi arbeiði í útlondum, ella umborð á útlendskum skipi. Hetta hevur við sær, at skattskylduga inntøkan lækkar í ein vissan mun.

Niðurstøðan hjá Toll- og Skattstovuni er tí grundað á § 25 í skattalógini, at fríu ferðirnar millum bústað og arbeiðspláss, ið kærarin hevur fingið frá arbeiðsgevaranum, eru skattskyldugar.

Í viðmerkingarskrivi siga skattamyndugleikarnir, at teir meta, at Kommunala skattakærunevndin eigur at fáa ein reellan møguleika at viðgera málið, áðrenn Skatta- og avgjaldskærunevndin tekur støðu. Víst verður á, at avgerð varð tikin í málinum 3. november 2006, og var 3-mánaðarsfreistin í § 17, stk. 4 í toll og skattafyrisitingarlógini ikki farin, tá advokaturin tann 17. januar 2007 kærdi avgerðina til Skatta- og avgjaldskærunevndina. Advokaturin hevur í skrivi dagfest 19. apríl 2007 heitt á Skatta- og avgjaldskærunevndina um at avgreiða málið á fyriliggjandi grundarlagi – t.v.s. ikki senda málið aftur til Kommunalu skattakærunevndina til støðutakan.

Uppá fyrispurning frá Kærustovninum um nærri frárgreiðing um siðvenjuna viðvíkjandi skatting av ferðing til og frá arbeiði, hevur Stýrið í skrivi víst á, at hjá mongum sjómonnum er hetta ikki ein trupulleiki, tí teir sigla við DIS, og verður annars bert víst á § 25 sum grundarlag fyri skatting og á § 33, nr. 12 sum heimild fyri samdøgursfrádrátti, sum eisini fevnir um ferðaútreiðslur.

Avgerð frá Skatta- og avgjaldskærunevndini:

Víðvíkjandi formligu viðurskiftunum, so er tað rætt, sum Stýrið sigur, at advokaturin hevur biðið um at fáa yvirflutt málið til Skatta- og avgjaldskærunevndina, áðrenn 3-mánaðars freistin var farin frá kærudegnum, jvb. § 17, stk. 4 í toll- og skattafyrisitingarlógini.

Kært er til Skatta- og avgjaldskærunevndina 17. januar 2007. Kæran til Kommunalu skattakæru​nevnd​ina er dagfest 7. september 2006, men kæran vísir til viðløgdu avgerð dagf. 3. november 2006. Kæran er sostatt skeivt dagfest. Alt bendir á, at tá advokaturin hevur biðið um at fáa yvirflutt málið, hevur hann – av góðum grundum – nýtt ta skeivu dagfestingina at rokna 3- mánaðars freist​ina eftir. Tá dupulta kæruskipanin er til fyri at skapa góða rættartrygd fyri borgaran, og hesin greitt vísir, at hann eftir umstøðunum heldur vil hava eina “skjóta“ avgreiðslu av málinum heldur enn at krevja dupulta prøving av málinum, verður mett, at tað ikki er grund til at senda málið aftur til Kommunalu skattakærunevndina til viðgerðar. Skattaog avgjaldskærunevndin avgjørdi tí at realitetsviðgera málið.

Viðvíkjandi fríu ferðunum:

Tað er skattsetingin fyri 2004, sum er kærd, og er tað tí bert ferðingin í 2004 millum Føroyar og fasta arbeiðsstaðið uttanlands, sum Skatta- og avgjaldskærunevndin tekur støðu til. Ferðir úr Før​oyum til onnur støð eru tí ikki partur av hesi viðgerð.

Toll- og Skattstovan vísir á § 25 í skattalógini sum grundarlag fyri avgerðini um at krevja skatt av fríu ferðunum hjá kæraranum millum heim og arbeiðsstað. Í skattahøpi hevur ferðing hjá løn​tak​ar​um millum heim og arbeiðspláss altíð verðið mett sum ein privatuppgáva, t.v.s. tað liggur á løn​takaranum sjálvum at skipa fyri og rinda fyri ferðing til arbeiðsplássið og ikki á arbeiðsgev​ara​num. Fyri at bøta um kostnaðin av hesum hava vit m.a. kilometurstuðul til ferðing í Føroyum, og eru ferðaútreiðslur eisini partur av samdøgurfrádráttinum, ið løntakarar, sum arbeiða uttanlanda, fáa.

Skipanin við skatting av fríum bili er eisini ein liður í hesi skipan, og verður ferðingin millum heim og arbeiðspláss tá eisini mett sum privat koyring. 

 At kærarin í hesum føri skal ferðast langt fyri at koma til arbeiðis, og hetta kann vera sera kostnað​armikið, broytir ikki tað grundleggjandi reglu um, at talan er um privata ferðing. Tá arbeiðsgevari kærarans rindar fyri ferðir kærarans, er talan um fría ferðing og rindan av útreiðslum fyri kæraran. Tá einki undantak er gjørt fyri nevndu viðurskifti, er slíkur ágóði skattskyldugur eftir reglunum í § 25 í skattalógini, sum ásetir soleiðis: “Fyri skattskylduga inntøku verður, við teimum avmarkanum og undantøkum, ið sett eru í hesi lóg, roknað alt tað, sum hin skattskyldugi í inntøkuárinum (sbr. § 24) hevur lagt inn í peningi ella peningsvirði, hetta uttan mun til um inntøkan stavar úr Føroyum ella ikki.“

Vísandi til § 25 í skattalógini avgjørdi Skatta- og avgjaldskærunevndin at staðfesta avgerðina hjá Toll- og Skattstovuni.

